
Prakata

Teori asas dalam praktis kerja sosial merujuk kepada idea-idea yang boleh 
digunakan oleh pekerja sosial bagi membantu menerangkan sesuatu perkara 
yang berlaku kepada klien. Teori membantu pekerja sosial mengenali corak 
hubungan yang membantu dalam memberikan penjelasan kepada masalah 
yang dihadapi oleh klien. Dengan adanya teori, ia membantu pekerja 
sosial membanding, menilai dan mengaitkan andaian dari kerangka teori 
sedia ada dengan data kes yang diperoleh dari klien. Kerangka teori asas 
kerja sosial akan membantu pekerja sosial dalam merangka jangkaan hasil 
pada masa hadapan apabila menjalankan praktis kerja kes dengan individu 
dan keluarga, kerja kumpulan dan kerja komuniti. Teori-teori ini penting 
untuk digunakan oleh pekerja sosial dalam memahami situasi dan isu 
yang berlaku dan membantu mengesyorkan pelan intervensi kerja sosial 
yang komprehensif kepada klien. Buku ini akan memfokuskan kepada 13 
perbincangan teori asas dalam praktis kerja sosial beserta contoh kes yang 
merangkumi Teori Keperluan Manusia, Teori Sistem dan Ekologi, Teori 
Perkembangan Psikososial, Teori Pembelajaran Sosial, Teori Psikoseksual 
dan Psikodinamik, Teori Perkembangan Kognitif, Teori Peranan, Teori 
Perapatan, Teori Konflik, Teori Interaksi Simbolik, Teori Struktur 
Fungsional, Teori Daya Tindak dan Teori Penarikan Diri.

Koleksi 13 bab teori dalam buku yang ditulis ini sesuai untuk bacaan 
ilmiah kepada semua golongan pembaca khususnya golongan pelajar, 
ahli akademik dan pengamal profesion yang berminat dengan teori-teori 
asas dalam praktis kerja sosial. Profesion menolong seperti pekerja sosial, 
kaunselor dan pegawai psikologi akan mendapat manfaat berdasarkan 
perbincangan yang dikongsikan dalam buku ini bagi meningkatkan 
kesejahteraan klien atau individu, kumpulan dan komuniti yang dibantu. 
Intervensi bagi menangani isu sosial dalam masyarakat berdasarkan 
perspektif teori turut dibincangkan pada bahagian akhir setiap bab 
yang boleh dijadikan sumber rujukan dan maklumat kepada pelajar, 
ahli akademik dan pengamal bidang profesion untuk membantu dan 
menolong secara profesional. Semoga perkongsian buku ini akan memberi 
pengetahuan dan kemahiran berkaitan teori asas dalam praktis kerja sosial.

Buku ini juga adalah keberhasilan dari gabungan beberapa geran 
penyelidikan, iaitu Geran Kementerian Pengajian Tinggi Malaysia bagi 
Fundamental Research Grant Scheme dengan kod projek FRGS/1/2020/
SS0/UKM/02/12 untuk Bab 2, FRGS/1/2020/SS0/UKM/02/8 untuk Bab 
4, FRGS/1/2020/SS0/UUM/14863 untuk Bab 5, FRGS/1/2020/SS0/
UKM/02/7 untuk Bab 9, FRGS/1/2020/SS0/USM/02/13 untuk Bab 12; 
Geran Penjanaan Penyelidikan Universiti Utara Malaysia 2021 dengan 
kod projek S/O:21123 untuk Bab 2; Skim Geran Acculturation Universiti 
Sabah Malaysia dengan kod projek SGA0115-2019 bagi Bab 6; Geran 
Galakkan Penyelidikan Universiti Kebangsaan Malaysia dengan kod 
projek GGP-2020-010 bagi Bab 7 dan University of Malaya Impact-
Oriented Interdisciplinary Research Grant dengan kod projek IIRG005d-
2020SAH bagi Bab 10. 

Barisan pengarang amat berterima kasih kepada semua yang terlibat 
dalam menyumbang bab dalam penghasilan buku ini terutamanya kepada 
rakan-rakan penulis dari beberapa universiti awam di Malaysia, iaitu 
Universiti Utara Malaysia (UUM), Universiti Kebangsaan Malaysia 
(UKM), Universiti Sains Malaysia (USM), Universiti Malaysia Sabah 
(UMS) dan Universiti Malaya (UM). Penghargaan juga ditujukan kepada 
Universiti Kebangsaan Malaysia dan semua staf di Pusat Kajian Psikologi 
dan Kesejahteraan Manusia, Fakulti Sains Sosial dan Kemanusiaan yang 
telah memberi sokongan secara langsung dan tidak langsung dalam 
merealisasikan penerbitan buku ini.

Mohd Suhaimi Mohamad 
Noremy Md. Akhir
Aizan Sofia Amin 

